Монгол Улсын Их Хурлын 2015 оны хаврын ээлжит чуулганы 

7 дугаар сарын 10-ны өдөр /Баасан гараг/-ийн нэгдсэн 

хуралдааны гар тэмдэглэл


Улсын Их Хурлын дарга З.Энхболд хуралдааны ирцийг танилцуулж, хуралдааныг даргалав.

Хуралдаан ирвэл зохих 76 гишүүнээс 39 гишүүн ирж, 51,3 хувийн ирцтэйгээр 9 цаг 30 минутад Төрийн ордны чуулганы нэгдсэн  хуралдааны танхимд эхлэв.

Чөлөөтэй: Н.Алтанхуяг, Н.Батбаяр, Сүхбаатарын Батболд, Ж.Батзандан, Х.Баттулга, С.Баярцогт, Р.Бурмаа, Б.Наранхүү, Н.Номтойбаяр, Я.Санжмятав, Я.Содбаатар, О.Содбилэг, М.Сономпил, Х.Тэмүүжин, Д.Тэрбишдагва, Ч.Улаан, Ж.Энхбаяр, Ө.Энхтүвшин.

Хуралдаанд Үндэсний статистикийн хорооны дарга С.Мэндсайхан, Улсын Их Хурлын Тамгын газрын Гадаад харилцааны хэлтсийн дарга Ц.Нарантунгалаг, Захиргаа, нийтлэг үйлчилгээний хэлтсийн дарга Н.Ширэндэв, Хэвлэл, мэдээлэл, олон нийттэй харилцах хэлтсийн дарга О.Батханд нар оролцов.

Улсын Их Хурлын дарга З.Энхболд батлагдсан хууль, тогтоолуудын эцсийн найруулгыг уншиж танилцуулав. Үүнд:
 
1.Газрын тухай хуульд нэмэлт, өөрчлөлт оруулах тухай хууль; 
 
2.Ойн тухай хуульд нэмэлт, өөрчлөлт оруулах тухай хууль;

   1/Байгаль орчныг хамгаалах тухай тухай хуульд нэмэлт, өөрчлөлт оруулах тухай хууль; 
    2/Засгийн газрын тусгай сангийн тухай хуульд нэмэлт оруулах тухай хууль. 
3.Тагнуулын байгууллагын тухай хуульд нэмэлт, өөрчлөлт оруулах тухай хууль; 
   1/Үндэсний аюулгүй байдлын зөвлөлийн тухай хуульд нэмэлт оруулах тухай хууль; 
    2/Зэвсэгт хүчний тухай хуульд нэмэлт, өөрчлөлт оруулах тухай хууль; 
    
3/Монгол Улсын Хилийн тухай хуульд нэмэлт, өөрчлөлт оруулах тухай хууль; 
   4/Төрийн болон орон нутгийн өмчийн тухай хуульд нэмэлт оруулах тухай хууль; 
    
5/Терроризмтой тэмцэх тухай хуулийн зарим заалтыг хүчингүй болсонд тооцох тухай хууль; 
    
6/Гүйцэтгэх ажлын тухай хуульд нэмэлт, өөрчлөлт оруулах тухай хууль; 
    
7/Төрийн тусгай хамгаалалтын тухай хуульд нэмэлт, өөрчлөлт оруулах тухай хууль; 
     
8/Хууль хэрэгжүүлэх зарим арга хэмжээний тухай Улсын Их Хурлын тогтоол. 
4. Үйлдвэрлэлийг дэмжих тухай хууль;
    
1/Нэмэгдсэн өртгийн албан татварын тухай хуульд нэмэлт оруулах тухай хууль 
  
2/Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт оруулах тухай хууль;
     3/Технологи дамжуулах тухай хуульд нэмэлт, өөрчлөлт оруулах тухай хууль;
     4/Засгийн газрын тусгай сангийн тухай хуульд нэмэлт оруулах тухай хууль;
    5/Импортын барааны гаалийн албан татварын хувь, хэмжээ батлах тогтоолын хавсралтад өөрчлөлт оруулах тухай Улсын Их Хурлын тогтоол.
5.Захиргааны ерөнхий хууль;
  1/Захиргааны ерөнхий хууль баталсантай холбогдуулан авах зарим арга хэмжээний тухай Улсын Их Хурлын тогтоол.
6.Замын хөдөлгөөний аюулгүй байдлын тухай хууль;
  
1/Замын хөдөлгөөний аюулгүй байдлын тухай хууль хүчингүй болсонд тооцох тухай хууль;
 
2/Захиргааны хариуцлагын тухай хуулийн зарим заалтыг хүчингүй болсонд тооцох тухай хууль. 
7.Нийтийн сонсголын тухай хууль;
  
1/Монгол Улсын Их Хурлын тухай хуульд нэмэлт оруулах тухай хууль;
 
2/Монгол Улсын Их Хурлын чуулганы хуралдааны дэгийн тухай хуульд  өөрчлөлт оруулах тухай хууль;
 
3/Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуульд нэмэлт оруулах тухай хууль;
   
4/Төрийн албаны тухай хуульд нэмэлт оруулах тухай хууль; 
  
5/Нийтийн сонсголын тухай хууль баталсантай холбогдуулан авах зарим арга хэмжээний тухай Улсын Их Хурлын тогтоол;
   
6/Хуулийн төсөл буцаах тухай Улсын Их Хурлын тогтоол; 
8.Нэмэгдсэн өртгийн албан татварын тухай /шинэчилсэн найруулга/ хууль; 
   1/Нэмэгдсэн өртгийн албан татварын тухай хууль хүчингүй болсонд тооцох тухай хууль;
  
2/Нэмэгдсэн өртгийн албан татвараас чөлөөлөх тухай хууль хүчингүй болсонд тооцох тухай хууль;
 
3/Нэмэгдсэн өртгийн албан татварын тухай хуулийг дагаж мөрдөх журмын тухай хууль;


4/Хувь хүний орлогын албан татварын тухай хуульд нэмэлт оруулах тухай хууль; 


5/Орлогыг нь тухай бүр тодорхойлох боломжгүй ажил, үйлчилгээ хувиараа эрхлэгч иргэний орлогын албан татварын тухай хууль хүчингүй болсонд тооцох тухай хууль;


6/Татварын ерөнхий хуульд нэмэлт оруулах тухай хууль;


7/Банкны тухай хуульд нэмэлт оруулах тухай хуулийн эцсийн найруулгуудыг уншиж танилцуулав.
Дээрх хууль, тогтоолуудын эцсийн найруулгатай холбогдуулан Улсын Их Хурлын гишүүн Р.Амаржаргал, Ш.Түвдэндорж, Д.Ганбат, Л.Цог, Н.Энхболд нар санал хэлж, уг саналыг найруулгад тусгахаар болов.

Улсын Их Хурлын гишүүн Р.Амаржаргал Нэмэгдсэн өртгийн албан татварын тухай /шинэчилсэн найруулга/ хуулийн эцсийн найруулгатай холбогдуулан хэлсэн саналаа хуралдааны тэмдэглэлд тусгайлан тэмдэглүүлэв.
Улсын Их Хурлын гишүүд дээрх хууль, тогтоолын эцсийн найруулгатай 9:47 цагт танилцав.
Улсын Их Хурлын дарга З.Энхболд Улсын Их Хурлын 2015 оны хаврын ээлжит чуулганы хуралдааныг хааж үг хэлэв.


Хаврын ээлжит чуулган хаасныг мэдэгдэж үг хэлсний дараа Төрийн дуулал эгшиглэж, танхимд байгаа хүмүүс босч хүндэтгэл үзүүлэв.
 Бусад. Бүгд Найрамдах Ардчилсан Лаос Ард Улсын Дотоод хэргийн сайд, Намын төв хорооны гишүүн, боловсон хүчний төв хорооны орлогч дарга ноён Сайси Сантивонг тэргүүтэй төлөөлөгчид 9:40 цагт Улсын Их Хурлын чуулганы үйл ажиллагаа, Төрийн ордонтой танилцав.
Чуулганы нэгдсэн хуралдааны зохион байгуулалтыг Улсын Их Хурлын Тамгын газрын Ерөнхий нарийн бичгийн дарга Б.Болдбаатар, Хууль зүйн үйлчилгээний хэлтсийн дарга Ж.Дашдорж, Хуралдаан зохион байгуулах хэлтсийн ахлах референт З.Нямцогт, шинжээч Б.Баярсайхан нар хариуцан ажиллав.

 Улсын Их Хурлын 2015 оны хаврын ээлжит чуулганы хаалтын хуралдаан 30 минут үргэлжилж, ирвэл зохих 76 гишүүнээс 59 гишүүн ирж, 77,6 хувийн ирцтэйгээр 10 цаг 00 минутад өндөрлөв.
 Тэмдэглэлтэй танилцсан:
 ТАМГЫН ГАЗРЫН ЕРӨНХИЙ НАРИЙН БИЧГИЙН ДАРГА




Б.БОЛДБААТАР
 Тэмдэглэл хөтөлсөн:
 ПРОТОКОЛЫН АЛБАНЫ ШИНЖЭЭЧ







 Б.БАТГЭРЭЛ
УЛСЫН ИХ ХУРЛЫН 2015 ОНЫ ХАВРЫН ЭЭЛЖИТ ЧУУЛГАНЫ

7 ДУГААР САРЫН 10-НЫ ӨДРИЙН ЧУУЛГАНЫ НЭГДСЭН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

З.Энхболд:  -2015 оны хаврын ээлжит чуулганы 7 дугаар сарын 10-ны өдрийн нэгдсэн хуралдаан 39 гишүүний ирц 51,3 хувийн ирцээр нээгдэж байна.

Өнөөдрийн чуулганаар баталсан хууль тогтоолуудын эцсийн найруулгыг сонсоно. Тэгээд чуулганы хаалтыг хийнэ. 10 цагийн цэргийн парадаас өмнө Бямбацогт гишүүний санаачилсан Төрийн далбааны өдрөөс өмнө чуулганаа дуусгах бодолтой байна.

Би баталсан хууль тогтоолуудын эцсийн найруулгыг уншъя.

1. Газрын тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? Тараасан байгаа.

-Алга уу? 

Сонссоноор тооцлоо.
2. Ойн тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? Модны хулгайчийн юмыг хураадаг хууль байгаа.

-Алга байна, сонссоноор тооцлоо.
Байгаль орчныг хамгаалах тухай тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? Дагаж өргөн баригдсан хууль байгаа.
Сонссоноор тооцлоо.
Засгийн газрын тусгай сангийн тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Дараагийн асуудал, 
Тагнуулын байгууллагын тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Мөн дагаж өргөн баригдсан хуулиуд байна:
Үндэсний аюулгүй байдлын зөвлөлийн тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Зэвсэгт хүчний тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Монгол Улсын Хилийн тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Төрийн болон орон нутгийн өмчийн тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
- Терроризмтой тэмцэх тухай хуулийн зарим заалтыг хүчингүй болсонд тооцох тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
- Гүйцэтгэх ажлын тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Төрийн тусгай хамгаалалтын тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
- Хууль хэрэгжүүлэх зарим арга хэмжээний тухай Улсын Их Хурлын тогтоолын эцсийн найруулга дээр саналтай гишүүн байна уу?
-Алга байна, сонссоноор тооцлоо.
Дөрөвдүгээр найруулга:
4. Үйлдвэрлэлийг дэмжих тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Үйлдвэрлэлийг дэмжих тухай хуультай цуг батлагдсан хуулиудаар:
Нэмэгдсэн өртгийн албан татварын тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу?
-Амаржаргал гишүүн.
Р.Амаржаргал:  -Хуралдааны тэмдэглэлд тодотгол маягийн зүйл оруулах гэсэн юм. Нэгэнт ингээд шинэчилсэн найруулга батлагдаад гарсан. Үүнтэй уялдаа, холбоотойгоор чөлөөлөгдөх жагсаалтыг Засгийн газар баталдаг болж байгаа юм. Энэ дээр юу харагдаад байгаа вэ гэхээр урьд өмнө нь батлагдчихсан төсөл, арга хэмжээ нь хэрэгжээд дуусчихсан боловч нэг удаагийн шинж чанартай тийм хуулиуд байгаад байгаа юм. Тэгээд тэр нь хугацаа нь дуусаагүй байдаг. Өөрөөр хэлбэл, томуугийн А вирусыг НӨАТ-аас чөлөөлөх гээд. Тэр нь хэрэгжчихсэн мөртлөө гаргасан тогтоол дээрээ болохоор хугацаа заагаагүй, үргэлжлээд байгаа ч юм шиг, үгүй ч юм шиг Улсын Их Хурлын ийм хориод тогтоол байгаа юм. Энэ бүгдийг шинэ хууль маань хэрэгжиж эхлэхээс өмнө Засгийн газар сайн нягталж шаардлагатай гэж үзвэл энэ тогтоолуудаа хүчингүй болгох санал Улсын Их Хуралд бас оруулаарай гэсэн ийм нэг тэмдэглэлийг хурлын протоколд оруулах гэсэн юм.
З.Энхболд:  -Амаржаргал гишүүний ярьж байгаа, Нэмэгдсэн өртгийн албан татварын шинэчилсэн найруулгыг би хамгийн сүүлд асууна. Одоо Үйлдвэрлэлийг дэмжих тухай хуультай батлагдсан НӨАТ-ын татварын хуулийн нэмэлтийн тухай ярьж байгаа юм. Тэр үед би Амаржаргал гишүүнийхийг тооцъё. Нэмэгдсэн өртгийн албан татварын тухай хуульд нэмэлт оруулах тухай хуулийн эцсийн найруулга дээр яригдана.
Үйлдвэрлэлийг дэмжих тухай хуультай цуг батлагдсан Нэмэгдсэн өртгийн албан татварын тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Мөн Үйлдвэрлэлийг дэмжих тухай хуультай цуг батлагдсан еще дөрвөн хуулийн эцсийн найруулгыг асууя.
Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо. 
Технологи дамжуулах тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Засгийн газрын тусгай сангийн тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Импортын барааны гаалийн албан татварын хувь, хэмжээ батлах тогтоолын хавсралтад өөрчлөлт оруулах тухай Улсын Их Хурлын тогтоолын эцсийн найруулга дээр саналтай гишүүн байна уу?
-Алга байна, сонссоноор тооцлоо.
Дараагийн найруулга:
5. Захиргааны ерөнхий хуулийн эцсийн найруулга дээр саналтай гишүүн байна уу?
-Ганбат гишүүн.


Д.Ганбат:  -Захиргааны хуулийн 86 дугаар зүйлийн гарчиг “Албадлагын арга хэрэгсэл” гэснийг “албадлагын хэлбэр” болгоё. Тэр нь оновчтой. Арга хэрэгсэл гэсэн байгаа, түүнийг нь хэлбэр гэдэг үгээр солих гэсэн юм. 


З.Энхболд:  -Найруулгын санал мөн үү?


Д.Ганбат:  -Найруулгын санал мөн байх аа. 


З.Энхболд:  -Анх өргөн баригдахдаа ямар байсан юм бэ, хэлэлцүүлгийн үед өөрчлөгдсөн юм уу. Зөндөө олон юм гарна шүү дээ.


Д.Ганбат:  -Доторх үгс нь зарчмын хувьд өөрчлөгдсөн байгаа л даа, “хэлбэр” болгоод явсан байгаа.


З.Энхболд:  -Доторх үгсийг нь “хэлбэр” гэдгээр санал хураачихсан юм уу?


Д.Ганбат:  -Тийм, санал хураачихсан юм.


З.Энхболд:  -Тэгвэл Ганбат гишүүний саналаар гарчгийг өөрчилье.


Захиргааны ерөнхий хууль баталсантай холбогдуулан авах зарим арга  хэмжээний тухай Улсын Их Хурлын тогтоолын эцсийн найруулга дээр саналтай гишүүн байна уу?


-Алга байна, сонссоноор тооцлоо.


Дараагийнх:
6. Замын хөдөлгөөний аюулгүй байдлын тухай хуулийн эцсийн найруулга дээр саналтай гишүүн байна уу?
-Түвдэндорж гишүүний санал, энэ бүтэн хуудас бичээд өгсөн байна, мөн үү?
1 дүгээр санал, 54 дүгээр зүйлийн 54.2 дахь хэсгийн 13.2.7-д гэснийг 13.2.6-д гэж өөрчлөх.
Түвдэндорж гишүүн микрофонд хэлье.
Ш.Түвдэндорж:  -Хууль хэлэлцэх явцад 54.2-ын 13.2.7-д бид нар эцэг эх, асран хамгаалагч, бүх шатны боловсролын байгууллагын холбогдох албан тушаалтан арав хүртэлх насны хүүхдийг харгалзах хүнгүйгээр замын хөдөлгөөнд оролцуулахгүй байх гэдэг заалт нэмж оруулснаас энэ хуулийн дугаарлалтад хөдөлгөөн орсон байгаа. Тэгэхээр 13.2.7 гэснийг 13.2.6-д гэж өөрчлөх нэг ийм санал байгаа. Мөн үүнтэй холбоотойгоор 54 дүгээр зүйлийн 6 дахь хэсгийн 13.2.6-д гэснийг 13.2.7-д гэж, асран хамгаалагчийн гэсний араас асран хамгаалагч, бүх шатны боловсролын байгууллагын холбогдох албан тушаалтан гэж ийм хоёр найруулгын өөрчлөлт оруулах санал байгаа юм.
З.Энхболд:  -Түвдэндорж гишүүний уншсан хоёр найруулга бол дэс дугаар өөрчилсөнтэй холбогдон гарч байгаа юм байна.
Лавлагаа гээд, иргэн, хуулийн этгээдийн эрх гээд оршин суугаа газартаа хамаарах замын цас мөсийг гээд газарт гэдгийг газартаа гэж өөрчилсөн юм уу? Тэрийг Түвдэндорж яриагүй юм байна, тийм үү?
Ш.Түвдэндорж:  -Энэ бол зүгээр лавлагаа, хэрвээ 13.2.7-д юу заасан бэ, 13.2.6-д юу заасан бэ гэдгийг л бичиж байгаа юм. Энэ бол газартаа гэдэг нь хуулиндаа өөрчлөгдчихсөн юм.
З.Энхболд:  -Түвдэндорж гишүүний саналыг тусгая. Энэ цаасаар ирүүлсэн санал байна, үүнийг тусгалаа. 
Замын хөдөлгөөний аюулгүй байдлын тухай хууль хүчингүй болсонд тооцох тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Захиргааны хариуцлагын тухай хуулийн зарим заалтыг хүчингүй болсонд тооцох тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
7. Нийтийн сонсголын тухай хуулийн эцсийн найруулга дээр саналтай гишүүн байна уу?
-Цог гишүүн.
Л.Цог:  -Яг Сонсголын хуулийг нь ярив уу, та? Би хавсралтын тухай ярих гээд байгаа юм.
З.Энхболд:  -Би яг хууль дээр нь явж байна, дараа нь Их Хурлын тухай хууль, чуулганы хуралдааны дэгийн тухай гээд.
Л.Цог:  -Би, түүнтэй нь холбоотой юм байна.
З.Энхболд:  -Аль дээр нь ярих вэ?
Л.Цог:  -Дэгийн өөрчлөлттэй холбоотой, үүнтэй дагаж гарсан, дараагийнх дээр.
З.Энхболд:  -За, би тэгвэл арай унших болоогүй байна.
Мэндчилгээ дэвшүүлье. Бүгд Найрамдах Ардчилсан Лаос Ард Улсын Дотоод хэргийн сайд, Намын төв хорооны гишүүн, боловсон хүчний төв хорооны орлогч дарга ноён Сайси Сантивонг тэргүүтэй төлөөлөгчид чуулганы ажиллагаа, төрийн ордонтой танилцаж байна. Та бүхэнд ажлын амжилт, эрүүл энх, сайн сайхныг хүсэн ерөөе.
-Эцсийн найруулгыг сонслоо.
Уг хуулийг дагаж батлагдсан хуулиудаар эцсийн найруулга сонсъё:
Монгол Улсын Их Хурлын тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу?
-Алга байна.
 Монгол Улсын Их Хурлын чуулганы хуралдааны дэгийн тухай хуульд  өөрчлөлт оруулах тухай хуулийн эцсийн найруулга дээр саналтай гишүүн байна уу?
-Цог гишүүн.
Л.Цог:  -Энд орох ёстой байсан санал байсан байна. Тэгэхээр бид Нийтийн сонсголын тухай хууль оруулахтай дагалдуулаад Их Хурлын чуулганы хуралдааны дэгийн хуульд нэмэлт оруулсан. Тэр дээр 7.1-д нь тэр гарчгийг тавихдаа “нийтийн сонсгол” гэхийг “нээлттэй” гээд тавьчихсан юм байна. Зүй нь бол “нийтийн” гэж өөрчлөх ёстой учраас “нээлттэй” гэдэг үгийг “нийтийн” болгож тавья гэсэн ийм саналтай байна. 
З.Энхболд:  -Гарчиг, агуулга хоёр зөрчихсөн юм байна.
Л.Цог: -7.1-ийн гарчиг нь буруу орчихсон, агуулга нь зөрсөн ийм байгаа юм. Тэгэхээр 7.1-ийн гарчгийг “нээлттэй” гэснийг “нийтийн” гэж өөрчлөх саналтай байна.
З.Энхболд:  -Доторх агуулга нь юу юм уу?
Л.Цог:  -Тамгын газраас тайлбар аваач та, дарга аа.
З.Энхболд:  -Нийтийн сонсгол гэвэл энэ сонсголын дагуу явдаг, Байнгын хорооны өөрийнх нь, энэ хуулийг байгаагүй байхад ч хийдэг байсан нээлттэй сонсгол гэж тусдаа юм байгаа, аль нь юм бэ? Алиных нь тухай яригдаж байна вэ?
Л.Цог:  -Нийтийнх нь зөв байхгүй юу, дарга аа. Нийтийн сонсголд орж байгаа дэгийн хавсралт шүү дээ.
З.Энхболд:  -Бакей даргын саналыг сонсоодохъё.
А.Бакей:  -Доторх агуулга нь “нийтийн” гэдгээр зөв орчихсон байгаа. Тэгээд гарчиг нь “нээлттэй” гэдгээр үлдчихэж. Тийм учраас Цог даргын санал зөв байна.
З.Энхболд: -Чуулганы хуралдааны дэгийн тухай хуульд байдаг Байнгын хорооны ердийн нээлттэй сонсгол биш үү?
А.Бакей:  -Биш, нийтийн сонсгол.
З.Энхболд:  -Цог гишүүний гарчгийн өөрчлөлт “нийтийн” гэдгийг авлаа.
Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Төрийн албаны тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Нийтийн сонсголын тухай хууль баталсантай холбогдуулан авах зарим арга хэмжээний тухай Улсын Их Хурлын тогтоолын эцсийн найруулга дээр саналтай гишүүн байна уу?
-Алга байна, сонссоноор тооцлоо. 
Хуулийн төсөл буцаах тухай Улсын Их Хурлын тогтоолын эцсийн найруулга дээр саналтай гишүүн байна уу?
-Алга байна, сонссоноор тооцлоо.
Сүүлчийн редакц:
8. Нэмэгдсэн өртгийн албан татварын тухай шинэчилсэн найруулгын эцсийн найруулга дээр саналтай гишүүн байна уу?
-Амаржаргал гишүүн одоо микрофонд хэлчих.
Р.Амаржаргал:  -Шинэ хууль батлагдаад гарч байгаатай уялдаатайгаар хэрэглээд дуусчихсан, нэг удаагийн шинжтэй боловч хуульдаа хугацааг нь заагаагүй хориод тогтоолууд байгаа юм билээ. Түүнийгээ Засгийн газар нягталж шаардлагатай бол энэ хууль бүрэн хэрэгжиж эхлэхээс өмнө Улсын Их Хуралд оруулж ирж холбогдох шийдвэрийг нь гаргуулаарай гэсэн ийм тэмдэглэл хийж байгаа юм.
З.Энхболд:  -Амаржаргал гишүүний редакцын саналыг сонслоо. Хууль хүчин төгөлдөр болоход зургаан сарын хугацаа байгаа. Энэ хооронд хийх ажил байгаа юм байна.
-Бакей гишүүн.
А.Бакей:  -Өчигдөр 2015 оны намрын ээлжит чуулганаар хэлэлцэх асуудлын жагсаалтын редакцыг сонссоны дараа Нэмэгдсэн өртгийн албан татварын тухай хуулийн шинэчилсэн найруулга батлагдсан байгаа. Жагсаалтад орсон байсан, үүнийг хасуулах саналтай байна.
З.Энхболд:  -Бакей гишүүний санал бол зүй ёсны санал байгаа. Намрын чуулганы хэлэлцэх асуудлаас нэгэнт батлагдсан хуулиа хасъя.
Д.Лүндээжанцан: -Тэрийг дахиад ярья.
З.Энхболд:  -Дахиад яриад байх юм байхгүй дээ.
Д.Лүндээжанцан:  -Дахиад өргөн баригдсан хуулиуд байгаа юм.
З.Энхболд:  -50 саяын босгыг баталсан бол нөгөө хэдийг нь батлахгүй гэсэн үг шүү дээ, Лүндээ гишүүн ээ. Логик нь тийм юм. Хэрвээ 250-ийг баталъя гэвэл 50-ийг батлахгүй л байсан байхгүй юу.
Д.Лүндээжанцан:  -Тоондоо байгаа юм биш, хуульдаа байгаа юм шүү дээ.
З.Энхболд:  -Тэрийг намрын чуулганаар дахиж хөндөцгөөе.
Нэмэгдсэн өртгийн албан татварын тухай хууль хүчингүй болсонд тооцох тухай хуулийн эцсийн найруулга дээр саналтай гишүүн байна уу? Хуучин хууль хүчингүй болгож байна.
-Алга байна, сонссоноор тооцлоо.
Нэмэгдсэн өртгийн албан татвараас чөлөөлөх тухай хууль хүчингүй болсонд тооцох тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Нэмэгдсэн өртгийн албан татварын тухай хуулийг дагаж мөрдөх журмын тухай хуулийн эцсийн найруулга дээр саналтай гишүүн байна уу? Шилжилтийн хууль байгаа.
-Сонссоноор тооцлоо. 
 Мөн энэ хуультай холбогдуулан Хувь хүний орлогын албан татварын тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Орлогыг нь тухай бүр тодорхойлох боломжгүй ажил, үйлчилгээ хувиараа эрхлэгч иргэний орлогын албан татварын тухай хууль хүчингүй болсонд тооцох тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Татварын ерөнхий хуульд нэмэлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Банкны тухай хуульд нэмэлт оруулах тухай хуулийн эцсийн найруулга дээр саналтай гишүүн байна уу?
-Алга байна, сонссоноор тооцлоо.
Үүгээр эцсийн найруулга сонсож дууслаа.
Одоо Улсын Их Хурлын чуулганы хаалтын ажиллагаандаа бэлдье.
-Тагнуулын хууль дээр ямар юм байна вэ, Нямаагийн Энхболд гишүүн?
Н.Энхболд:  -Тагнуулын байгууллагын тухай хуульд нэмэлт, өөрчлөлт оруулах тухай хуулийн 5.2.2 дээр илүү үг явж байгаа юм. Үйл ажиллагаандаа шинжлэх ухаан, орчин үеийн техник технологийн дэвшилт, ололт шийдлийг ашиглах гэдгийг “ямагт” гээд тийм үг байгаа юм, ямар ашиглана гээд уран сайхны хайлал шахам. Тэрийг хасаад явах. Хуульд тийм үг хэрэггүй байх гэж бодож байна.
З.Энхболд:  -Нямаагийн Энхболд гишүүний хэлсэн “ямагт” гэдэг хуульд шаардлагагүй үгийг хасъя.
Одоо чуулганы хуралдааныг хааж үг хэлье.
Өнөөдөр Улсын Их Хурлын 2015 оны хаврын чуулган өндөрлөж байна. Өнгөрсөн хугацаанд нэгдсэн хуралдааныг 33 удаа, байнгын болон дэд хорооны хуралдааныг давхардсан тоогоор 196 удаа хийж, бие даасан хууль 20,  хуульд нэмэлт өөрчлөлт оруулах тухай хууль 64, олон улсын гэрээ, конвенци, зээлийн хэлэлцээр соёрхон батлах тухай хууль 16, хууль, хуулийн хэсэг, зүйл, заалтыг хүчингүй болсонд тооцох тухай хууль 18, Улсын Их Хурлын тогтоол 32, Байнгын хорооны тогтоол 93-ыг тус тус хэлэлцэж  баталлаа. 
Хаврын чуулганаар Монгол Улсын 2016 оны төсвийн хүрээний мэдэгдэл, 2017-2018 оны төсвийн төсөөллийн тухай, Монгол Улсын эдийн засаг, нийгмийг 2016 онд хөгжүүлэх үндсэн чиглэл, “Засгийн газрын өрийн удирдлагын 2016-2018 оны стратегийн баримт бичиг” болон эдийн засаг, нийгэм, эрх зүйн чиглэлийн томоохон хуулиуд батлагдлаа. Төрөөс аж үйлдвэр, эрчим хүчний талаар баримтлах бодлого, Хот суурин газрыг дахин хөгжүүлэх, Үйлдвэрлэлийг дэмжих тухай хуулиудыг шинээр баталж, Төрийн өмчийг 2015-2016 онд хувьчлах, өөрчлөн байгуулах үндсэн чиглэлийг тодорхойллоо. 

Үндэсний үйлдвэр стандартын шаардлага хангасан бараагаар  дотоодын хэрэгцээг хангах боломжтой тохиолдолд гадаадын бараа нийлүүлэгчийг тендерт шалгаруулахыг хориглох, эх орондоо үйлдвэрлэж байгаа 370 орчим нэр төрлийн импортын бараанд ногдуулж байсан 5 хувийн гаалийн албан татварыг 20 хүртэл хувиар нэмэгдүүлэх, түүхий болон анхан шатны боловсруулалт хийсэн бүтээгдэхүүнийг гадаадад гаргахад нэмэгдсэн өртгийн албан татвар төлдөг болгох өөрчлөлтийг  холбогдох хуулиудад хийж, дотоодын үйлдвэрээс худалдан авах барааны жагсаалтыг батлах,  гаалийн албан татварын хувь хэмжээг барааны онцлогийг харгалзан тогтоох эрхийг Засгийн газарт олголоо. Ингэснээр түүхий болон өртөг бага шингэсэн бүтээгдэхүүнийг гадагшаа гаргах  урсгалыг хязгаарлаж, дотоодын үйлдвэрлэгчид, иргэдээ  дэмжих нөхцөл бүрдэж байна. Түүнчлэн нэмэгдсэн өртгийн албан татварын 10 саяын  босгыг 50 сая төгрөг болгон нэмэгдүүлж, нэмэгдсэн өртгийн албан татвар төлөгч иргэнд худалдан авалтандаа төлсөн НӨАТ-ын 2 хүртэл хувийг буцаан олгохоор боллоо.  

Төрийн өмчийг 2015-2016 онд хувьчлах, өөрчлөн байгуулах үндсэн чиглэл батлагдсантай холбогдуулан аж ахуйн томоохон нэгжүүдийг хувьчлах явцад  хөрөнгийн биржээр хувьчлах ажиллагаанд Засгийн газар онцгой анхаарч холбогдох байгууллагуудын үйл ажиллагааг оновчтой зохион байгуулах хэрэгтэй.

Хот суурин газрыг дахин хөгжүүлэх тухай хууль батлагдаж, Улаанбаатар  хот архи, тамхи, зочид буудлын жижиглэнгийн борлуулалтаас иргэдийн Төлөөлөгчдийн Хурлын тогтоосон хувиар татвар  авах  хуультай болсноор гэр хорооллын дахин төлөвлөлтийн хүрээнд  инженерийн болон нийгмийн дэд бүтэц, орон сууц, нийтээр ашиглах барилга байгууламжийг шинээр  байгуулах, орон нутгийн төсвийг бүрдүүлэх,  төвлөрлийг сааруулах, орон нутгаас нийслэл хот руу чиглэсэн хүн амын шилжилт хөдөлгөөнийг эдийн засгийн аргаар хязгаарлах эрх зүйн орчин  бүрдэж байна. 
“Төрөөс тэтгэврийн шинэчлэлийн талаар баримтлах бодлого батлах тухай” Улсын Их Хурлын тогтоол, “Тэтгэврийн даатгалын шимтгэлийн нэрийн дансны тухай хуульд нэмэлт оруулах тухай”, “Хүүхэд харах үйлчилгээний тухай” хууль  баталснаар  олон давхаргат тэтгэврийн тогтолцоог нэвтрүүлж, ахмад настны тэтгэврийг урт хугацаанд тогтвортой олгох, тэтгэврийн даатгалд хамрах хүрээг өргөтгөх, төрөөс үзүүлж буй нийгмийн үйлчилгээг хүүхэд бүрт тэгш, хүртээмжтэй хүргэх эрх зүйн зохицуулалтыг хийж чадлаа. Захиргааны байгууллагын суурь хууль болох Захиргааны ерөнхий хууль, “Нийтийн сонсголын тухай” хуулийг баталснаар төрийн үйл ажиллагааг нэгдсэн стандарт, жишигт оруулж, ил тод, нээлттэй, хариуцлагатай болгох, төрийн бодлого боловсруулах, хэлэлцэх, шийдвэр гаргах түвшинд иргэд, олон нийтийг өргөнөөр оролцож төрийн бодлого, шийдвэрт саналаа тусгуулах бодит боломжийг нээж өглөө. 
Сүүлийн жилүүдэд согтуугаар тээврийн хэрэгсэл жолоодсон этгээдийн буруугаас олон мянган хүн амь насаа алдаж, гэмтэж бэртсэнээс хөдөлмөрийн чадвараа алдаж байна.  Улсын Их Хурал “Замын хөдөлгөөний аюулгүй байдлын тухай” хуулийг шинэчлэн баталж согтуугаар тээврийн хэрэгсэл жолоодвол 384 мянган төгрөгөөр торгож, жолоодох эрхийг 6 сараас 2 жил хүртэл хугацаагаар хасах, дээрх үйлдлийг давтан үйлдвэл 384-768 мянган төгрөгөөр торгож, 30 хоног баривчилж, жолооны эрхийг 3 жил хүртэл хугацаагаар хасахаар боллоо. Цаашид шинээр гарах Эрүүгийн хуульд давтан үйлдсэн тохиолдолд эрүүгийн хариуцлага хүлээлгэж хорих ялтай болгохоор төлөвлөж байна. Засгийн газрын бүтэц, зохион байгуулалт өөрчлөгдөх бүрд бүтцийн өөрчлөлт нэрээр төрийн албан хаагчдыг ажлаас чөлөөлдөг, халдаг буруу жишиг тогтсоноор төрийн албан хаагчдын дархлаа суларч, боловсон хүчний чадавх доройтож байна. Энэ буруу жишгийг таслан зогсоохын тулд хэдхэн хоногийн өмнө Монгол Улсын Ерөнхийлөгчийн өргөн барьсан Төрийн албаны тухай хуулийн шинэчилсэн найруулгын төслийг Улсын Их Хурал хэлэлцэхээр болсон.

Эрхэм гишүүд ээ, Оюу толгойн ордыг ашиглах асуудлаар Улсын Их Хурал холбогдох шийдвэрийг гаргасан. Оюутолгой орд эдийн засгийн эргэлтэд орж, бүтээгдэхүүнээ экспортолж байна. Монгол улсын Засгийн газар Оюутолгойн далд уурхайг ашиглах төлөвлөгөөг хөрөнгө оруулагчтай хамтран баталсан нь зах зээлд эерэг дохио өглөө. Одоо Оюутолгойн далд уурхайг ашиглах хөрөнгө оруулалтыг Монгол Улс хүлээж байна. 
Таван толгойн ордыг ашиглах асуудлыг шийдвэрлэхдээ тухайн ордын зах зээлийн үнэ цэнийг нэмэгдүүлэх, “Эрдэнэс-Таван толгой” компанид хувьцаа эзэмшиж байгаа Монгол Улсын төр болон 1072 ширхэг хувьцаа эзэмшигч Монгол Улсын иргэд, үндэсний аж ахуйн нэгжүүдийн хүртэх эдийн засгийн өгөөжийг хамгийн өндөр хэмжээнд байлгах нь чухал. Тус ордыг эдийн засгийн эргэлтэд оруулсны нэг чухал үр дүн нь  Монгол Улс иргэд, үндэсний аж ахуйн нэгж ногдол ашиг хүртэх эдийн засгийн бүтцийг бий болгох явдал юм. Тиймээс зөвхөн Цанхийн хэсгийг биш, тус ордыг бүхэлд нь дэд бүтцийн хамт цогцоор нь ашиглах асуудлыг шийдвэрлэх нь Монголын эрх ашигтай нийцэж байгаа юм. Тиймээс Таван толгойн бүлэг ордоос урагшаа болон зүүн чиглэлийн төмөр замын суурь бүтцийг барьж байгуулах хөрөнгө оруулалтын асуудлыг хамтад нь цогцоор шийдвэрлэх ёстой гэж үзэж байна. Ингэснээр тус ордын үнэ цэнэ нэмэгдэж, эдийн засгийн үр өгөөж өндөр байх болно. 

Таван толгойн ордыг гадаад, дотоодын хөрөнгө оруулагчидтай хамтран ашиглахаар Засгийн газраас боловсруулсан Хөрөнгө оруулалтын гэрээ болон бусад дагалдах гэрээ нь Монгол Улсын эрх ашгийг хангаагүй, Монгол Улсын хүчин төгөлдөр хууль тогтоомжийг зөрчсөн гэж Улсын Их Хурлын даргын захирамжаар байгуулагдсан ажлын хэсэг  дүгнэсэн. Энэ үндэслэлээр Засгийн газар төслөө буцаан татсан. Цаашдаа бид уул уурхайн том төслүүдийг гадаад, дотоодын хөрөнгө оруулагчидтай хамтран ашиглахдаа Үндсэн хуулийн Зургаадугаар зүйлийн 2-т заасан “... газрын хэвлий түүний баялаг төрийн өмч мөн” гэснийг хатуу мөрдөж ажиллах ёстой. Үндсэн хуулийн энэ заалтын дагуу уул уурхайн том төслийн үр өгөөжийг нэн тэргүүнд ард түмэн хүртдэг байх ёстой. Үүнд хяналт тавих нь төрийн үүрэг мөн. Тиймээс Монгол Улсын Их Хурал хууль тогтоох төрийн эрх барих дээд байгууллагын хувьд Таван толгой зэрэг стратегийн ордыг ашиглахтай холбогдсон гэрээ, хэлэлцээрийг байгуулах явцад Монгол Улсын язгуур эрх ашиг, үндэсний аюулгүй байдал, олон нийтийн ашиг сонирхлыг хамгаалж  хуулийн хүрээнд Засгийн газарт  хяналт тавьж ажиллах болно. Засгийн газар Гацууртын ордын асуудлаар Улсын Их Хурлаас гаргасан шийдвэрийг хэрэгжүүлэхэд анхаарлаа хандуулж ажиллах хэрэгтэй.
Миний бие Улсын Их Хурлын хаврын чуулганы хугацаанд Улсын Их Хурлын Тамгын газар, НҮБ-ын Хөгжлийн хөтөлбөрийн газартай  хамтран хэрэгжүүлж байгаа  “Нутгийн өөрөө удирдах байгууллагын чадавхыг бэхжүүлэх нь” төслийн хүрээнд зохион байгуулагдаж байгаа сургалтын нээлтэд оролцож Сэлэнгэ, Дархан-Уул, Говь-Алтай, Завхан аймгуудад ажиллалаа. Энэ явцад Алтанбулагийн чөлөөт бүс, Дархан хот дахь төмөрлөгийн үйлдвэр, Дархан нэхий, Хөтөлийн цементийн үйлдвэр, Алтай хотод баригдаж буй 1000 айлын орон сууцны хороолол, “Эрүүл ус” орон нутгийн өмчит үйлдвэрийн газруудын үйл ажиллагаатай танилцсан.  Мөн “Чингис”, ”Самурай”  бондын санхүүжилтээр хийгдэж буй авто зам, төмөр зам, үйлдвэрлэл, уул уурхай, цахилгаан станц, агаарын тээвэр, дэд бүтэц, жижиг дунд үйлдвэрлэлийн салбарын томоохон төсөл хөтөлбөрүүдийн хэрэгжилт, үр дүнтэй газар дээр нь танилцлаа.   
Дээрх бондын хөрөнгөөр өргөтгөсөн, шинээр байгуулсан орчин үеийн дэвшилтэт технологи, тоног төхөөрөмж бүхий үйлдвэр аж ахуйн газрууд  дэлхийн жишигт нийцсэн чанар, стандарттай бүтээгдэхүүн үйлдвэрлэж,  аймаг, нийслэлийг холбосон болон дотоод сүлжээний авто замын бүтээн байгуулалт эрчимтэй хийгдэж, олон зуун хүнийг ажлын байртай болгож байна.  Энэ бол бондын хөрөнгийн нүдэнд харагдаж гарт баригдаж байгаа бодит үр дүн. Эдгээр  үйлдвэр, аж ахуйн газруудын зайлшгүй шаардлагатай тохиолдолд тоног төхөөрөмж техник хэрэгслийг татвараас чөлөөлөх, боловсон хүчнийг нь давтан бэлтгэхэд дэмжлэг үзүүлэх шаардлага байгааг Засгийн газар анхааралдаа авч дэмжиж ажиллах хэрэгтэй.
Улсын Их Хурлын хаврын ээлжит чуулганы хугацаанд хэлэлцэхээр төлөвлөгдсөн ч МАН-ын  завсарлагаас болж Өршөөлийн тухай, Эдийн засгийн ил тод байдлын тухай хуулиудыг баталж чадсангүй. Түүнчлэн Үндсэн хуульд нэмэлт өөрчлөлт оруулах тухай Сонгуулийн тухай, Улс төрийн намуудын тухай, Улс төрийн намын санхүүжилтийн тухай  хууль өргөн баригдаагүй учраас хэлэлцэж амжсангүй. Эрүүгийн болон Зөрчлийн тухай, Өршөөлийн тухай, Эдийн засгийн ил тод байдлын тухай хуулийг яаралтай батлах, Ардчилсан нам, МАН-ын хооронд байгуулсан “Харилцан итгэлцэл, хамтын ажиллагааны гэрээ” цуцлагдаж байгаатай холбогдуулан МАН-ын зургаан сайдыг чөлөөлж, шинэ сайдуудыг нөхөн томилох асуудлыг шийдвэрлэх зорилгоор 2015 оны 8-р сарын 3-ны өдөр Улсын Их Хурлын ээлжит бус чуулганыг зарлан хуралдуулахаар төлөвлөж байна. Түүнчлэн Үндсэн хуульд нэмэлт өөрчлөлт оруулах тухай хуулийг 9-р сарын дундуур ээлжит бус чуулган зарлаж тусгайлан хэлэлцэж, өөр ямар нэгэн асуудал хэлэлцэхгүйгээр намрын чуулганы нээлт хүртэл явахаар ингэж бас төлөвлөж байгаа. Энэ зуны амралт дундаа хоёр удаагийн ээлжит бус чуулган хийхээр байгааг тооцож гишүүд ажил, амралтаа зохицуулах хэрэгтэй. Энэ амралтын хугацаанд болох хоёр том олон улсын арга хэмжээ байна. 7 дугаар сарын 29-нд Монгол Улсад анхны ардчилсан чөлөөт сонгууль явагдсан,  байнгын ажиллагаатай парламент байгуулагдсаны 25 жилийн  ойг тэмдэглэнэ, 9 дүгээр сарын 15-18-ны хооронд Европын аюулгүй байдал, хамтын ажиллагааны байгууллагын Парламентын ассамблейн  хурал Монгол Улсад болно. Парламентын ассамблейн гишүүн болон ажиглагч 72 улсын 400 орчим төлөөлөгч оролцсон намрын хуралдаан Монгол Улсад зохион байгуулахад гишүүд бас идэвхтэй оролцох хэрэгтэй. 


Эрхэм гишүүд ээ, Маргааш Тулгар төрийн 2224, Их Монгол Улсын 809, Ардын хувьсгалын 94 жилийн ой, Үндэсний их баяр наадмын үйл ажиллагаа эхлэх гэж байна.  Наадмын маргааш намар гэдэг. Энэ жил хур бороо бага, хэт халуун болж байгаагаас олон аймаг, сум гандуу байна. Тариа будаа, төмс хүнсний ногооны гарц ч тааруухан байна. Тийм болохоор төр засгийн бүх шатны байгууллын эрх баригчид, монголчууд та бүхэнд өвөлдөө өнөтэй орохын тулд өвөлжилтийн бэлтгэлээ хангах арга хэмжээг эртнээс төлөвлөж, бодитой ажлуудыг хийх шаардлага тулгарч байна. Улсын Их Хурлын эрхэм гишүүд та бүхэн тойрогтоо ажиллах үедээ энэ асуудалд онцгой анхаарч ажиллах хэрэгтэй. 
Монголын нийт ард түмэндээ баярын мэнд дэвшүүлж аз жаргал хамгийн сайн сайхныг хүсэн ерөөе. Та бүхэн сайхан наадаарай. 

Улсын Их Хурлын 2015 оны  хаврын чуулган өндөрлөснийг мэдэгдье. 

Бичлэг буулгасан:
ПРОТОКОЛЫН АЛБАНЫ ШИНЖЭЭЧ Б.БАТГЭРЭЛ

